
laghuShoDashArNakalAvilAsaH

ಲಘುಷೋಡಶಾರ್ಣಕಲಾವಿಲಾಸಃ

ಕಲ್ಯಾಣಂ ಜಗತಾಮಹಂ ಕಥಮುಮೇ ಧ್ಯಾಯಾಮಿ ಸಚ್ಚಿದ್ವಪು-
ಸ್ತ್ರಯ್ಯಂತೈರ್ಮನಸಾಪಿ ತೇ ಸಹ ಚಿರಂ ಮೃಗ್ಯಾಪಿಯತ್ನೇನ ಚ .

ಜ್ಞಾತುಂ ನೋ ವದಿತುಂ ಶಕ್ಯಮಭವದ್ಯಸ್ಮಾತ್ ತಥಾ ಭಕ್ತಿತಃ
ಶ್ರೀಚಕ್ರಾಗ್ರಗಶೈವಮಂಚಪರಶೈವಾಂಕಸ್ಥಿತಾಂ ಭಾವಯೇ .. 1..

ಏಲಾಸೌರಭಿಕುಂತಲೇ ಪರಮುಮೇ ತ್ವಾಂ ವ್ಯಾಪ್ಯ ಸರ್ವಂ ಸ್ಥಿತಾಂ
ಕಾಷ್ಠಾದಿಷ್ವಿವ ತೈಲವಹ್ನಿನವನೀತಾಂಬುಪ್ರವಾಹಾದಿಕಂ .

ಶ್ರೀಮೂರ್ತಿಷ್ವತಿಸುಂದರಾಸು ನವಬಂಧೂಕಪ್ರಭಾಸ್ವಂಬಿಕೇ
ಶಕ್ಯಂ ಕಿಂ ನು ತಥಾಪಿ ತೇ ಪರಶಿವೇ ಚಾಸ್ಥಾನಮಾವಾಹಯೇ .. 2..

ಈಶಾವಾಸ್ಯಮಿದಂ ತ್ವಯಾ ಸಕಲಮಪ್ಯಂಬಾಸನೇ ಮಂಜುಲೇ
ತ್ವಾಮಾರೋಹಯಿತುಂ ಸಮಸ್ತಭುವನಾಧಾರಂ ಕಥಂ ಶಕ್ನುಯಾಂ .

ಮತ್ಸ್ವಾಂತಾಬ್ಜಮಪಿ ತ್ವದಾಸನವರಂ ಭೂಯಾದ್ಯತಃ ಸರ್ವದಾ
ಸರ್ವೇಷಾಂ ಹೃದಯಾರವಿಂದಭವನೇ ನಿತ್ಯಂ ವಸಸ್ಯಂಬಿಕೇ .. 3..

ಲಕ್ಷ್ಯಾಲಕ್ಷ್ಯವಿಲಕ್ಷಣಂ ತವ ವಪುಃ ಪಾದಾದಿಹೀನಂ ಪರಂ
ಪಾದ್ಯೈಸ್ತತ್ ಪರಿತೋಷಯಾಮಿ ಕಥಮಪ್ಯತ್ಯಂತಮಚ್ಛಾತ್ಮಕಂ .

ಮತ್ಸ್ವಾಂತದ್ರುತಹೇಮರತ್ನಕಲಶಾನೀತಾತಿಭಕ್ತ್ಯಂಬುನಾ
ವಿಜ್ಞಾನಾಮರಸಿಂಧುಜೇನ ರಚಯೇ ಪ್ರಕ್ಷಾಲನಂ ತ್ವತ್ಪದೇ .. 4..

ಹ್ರೀಂಕಾರದ್ರುಮಮಂಜರೀಶವಿನುತೇಽನರ್ಘ್ಯಾಯ ಹಸ್ತಾಯ ತೇ
ಸರ್ವಾಭೀಷ್ಟಫಲಪ್ರದಾನನಿರತಾಯಾರ್ಘ್ಯಂ ಕಥಂ ಕಲ್ಪಯೇ .

ಗೃಹ್ಣೀಷ್ವಾಂಬ ಮಯಾ ಪ್ರದತ್ತಮನಘೇ ವಿಜ್ಞಾನಪಾತ್ರೇ ಸ್ಥಿತಂ
ತ್ವದ್ರೂಪಾನುಭವಾಂಬುಕಲ್ಪಿತಮಥಾಪ್ಯರ್ಘ್ಯಂ ಮಹಾಸುಂದರಿ .. 5..

ಹಂತ ತ್ವನ್ಮುಖನಿರ್ಗತೇನ ಸಕಲಂ ಪೂತಂ ಜಗತ್ ಸರ್ವದಾ
ವೇದೇನಾಚಮನೀಯಮದ್ಯ ಸಹಸಾ ದಾತುಂ ಕಥಂ ಶಕ್ನುಯಾಂ .

ತುಭ್ಯಂ ಶ್ರೀಪರದೇವತೇ ಮಯಿ ತಥಾಪ್ಯಂಬಾನುಕಂಪಾವಶಾದ್
ಗೃಹ್ಣೀಷ್ವಾಚಮನಂ ಪ್ರಕಲ್ಪಿತಮುಮೇ ಗಂಧಾದಿಭಿರ್ಮಿಶ್ರಿತಂ .. 6..

ಸರ್ವಂ ಸರ್ವತ ಏವ ಪೂರ್ಣವಿಭವೇ ಪೂರ್ಣೇನ ಪೂರ್ಣಂ ಕಥಂ
ವ್ಯಾಪ್ಯ ತ್ವತ್ತನುಮಾಸ್ಥಿತಾಮತಿತರಾಂ ಶುದ್ಧಾಂ ಜಗತ್ಪಾವನೀಂ .

1



ಲಘುಷೋಡಶಾರ್ಣಕಲಾವಿಲಾಸಃ

ಗಾಂಗೈರ್ನಿರ್ಮಲವಾರಿಭಿಃ ಪ್ರಭವತಿ ಪ್ರಾಣೀ ಜಗತ್ಯಾಂ ತಥಾ-
ಪ್ಯಾನಂದಾಮೃತವಾರಿಣಾಹಮಭಿಷಿಂಚಾಭ್ಯಾದರಾದಂಬಿಕೇ .. 7..

ಕಲ್ಪಯ ಕಲ್ಪಕವೃಕ್ಷಸಂಭವಮಹತ್ಕೌಸುಂಭವಸ್ತ್ರದ್ವಯಂ
ನಾನಾರತ್ನವಿಚಿತ್ರಮಂಬ ಪರಮಪ್ರೀತ್ಯಾ ಕಥಂ ತೇ ಮಯಾ .

ವ್ಯಾಪಿನ್ಯೈ ಜಗತಾಂ ತಥಾಪಿ ವಿಮಲೇನಾಚ್ಛಾದಯೇ ತ್ವಾಂ ಪರಂ
ವಿಜ್ಞಾನಾತ್ಮಕವಾಸಸಾ ಪರಶಿವೇ ಗೃಹ್ಣೀಷ್ವ ತತ್ ಪ್ರೀತಿತಃ .. 8..
ಹಂಸಸ್ಫಾಟಿಕಕುಂದಸುಂದರತರಶ್ರೀಮೂರ್ತಿಮಾರ್ಯೇ ಶಿವೇ
ಕರ್ಪೂರಾಗರುಕುಂಕುಮಾದಿಮಿಲಿತೈರ್ಗಂಧೈಃ ಕಥಂ ಲೇಪಯೇ .

ಶ್ರುತ್ಯುಕ್ತಾಂ ತವ ಸರ್ವಗಂಧತನುಗಾಂ ನಿರ್ಲೇಪನಾಂ ನಿಷ್ಕಲಾಂ
ಬ್ರಹ್ಮಾತ್ಮೈಕ್ಯಭವಾನುಭೂತಿವಿಮಲಜ್ಞಾನಾಖ್ಯಗಂಧೈಃ ಪರಂ .. 9..

ಲಗ್ನೇಂದೂಜ್ಜ್ವಲರೇಖಮಂಬಮಕುಟಂ ಮಾಣಿಕ್ಯದೀಪ್ತ್ಯುಜ್ಜ್ವಲಂ
ಕಾಲೋನ್ಮೀಲಿತಚಂಪಕಾಂಬುಜಮಹದ್ಬಿಲ್ವೀದಲಾನಾಂ ಸ್ರಜಾ .

ಸಂವೇಷ್ಟ್ಯಾಹಮಖಂಡನಿರ್ಮಲಪರಾನಂದಾಂಬುಧೌ ವಾ ಕದಾ
ಮಜ್ಜೇ ಮನ್ಮಥವೈರಿಭಾಮಿನಿ ವದ ಸ್ವಾನಂದವಾರಾಂನಿಧೇ .. 10..

ಹ್ರೀಂಕಾರೀಂ ನಿಗಮಾಗಮಾಂತವಿದಿತಾಂ ಭಕ್ತ್ಯಾ ಕಥಂ ತರ್ಪಯೇ
ಧೂಪೈರ್ಗುಗ್ಗುಲುಸಂಭವೈರ್ಜಗದಿದಂ ಸಂವ್ಯಾಪ್ಯ ನಿತ್ಯಂ ಸ್ಥಿತಂ .

ಶ್ರೀಮೂರ್ತ್ಯುದ್ಭವವಾಸನಾಭಿರಧುನಾ ದಿವ್ಯಾಭಿರಾರಾಧಯೇ
ಸಂವಿದ್ವಹ್ನಿಸಮರ್ಪಿತಾಖಿಲಜಗತ್ಕಾಲಾಗರೋರ್ಧೂಪಕೈಃ .. 11..
ಸರ್ವಜ್ಞೇ ಸಕಲೇಷ್ಟದಾನನಿರತೇ ಸಾಮಾದಿಭಿಃ ಸಂಸ್ತುತೇ
ತುಭ್ಯಂ ಕಲ್ಪಯಿತುಂ ಪ್ರದೀಪಮರುಣೇ ಸಾಜ್ಯಂ ಕಥಂ ಶಕ್ನುಯಾಂ .

ಬಾಲಾರ್ಕಾಯುತಕೋಟಿಸುಂದರತನೋ ಭಕ್ತ್ಯಾ ತಥಾಪ್ಯಂಚಿತೇ
ವಿಜ್ಞಾನಾತ್ಮಕದೀಪದೀಪ್ತಿಭಿರಹಂ ಸಂತರ್ಪಯಾಮ್ಯಂಬಿಕೇ .. 12..

ಕಲ್ಯಾಣ್ಯಂಬ ಕಥಂ ನಿವೇದಿತುಮಹಂ ನೈವೇದ್ಯಮಾರ್ಯೇ ಶುಭೇ
ತಪ್ತಾಷ್ಟಾಪದಭಾಜನೋಜ್ಜ್ವಲಮುಮೇ ಭಕ್ಷ್ಯಾದಿಭಿಃ ಸಂಯುತಂ .

ಶಕ್ಷ್ಯೇ ಸಂಭೃತಸರ್ವಲೋಕಜಠರಾಯೈ ತುಭ್ಯಮತ್ಯುಜ್ಜ್ವಲಂ
ವಿಶ್ವಾಸೇನ ಸಮರ್ಪಯಾಮಿ ಜಗದಾತ್ಮೈಕ್ಯಾನ್ನಮಾನಂದದಂ .. 13..

ಲಕ್ಷ್ಮೀವಂದಿತಪಾದಪದ್ಮಯುಗಲೇ ಲಕ್ಷ್ಮೀಧವಾದ್ಯರ್ಚಿತೇ
ಕರ್ಪೂರಾಜ್ಯಲಸತ್ಸುವರ್ಣಕಲಶಪ್ರೋದ್ಭಾಸಿ ನೀರಾಜನಂ .

ನಾನಾಶೋಭನಗೀತನೃತ್ತಸಹಿತಂ ದಿವ್ಯಾಂಗನಾಭಿರ್ಧೃತಂ
ವೀಕ್ಷ್ಯಾದ್ಯಾಂಬ ಮುದಂ ಪ್ರಯಾಹಿ ಕೃಪಯಾ ಶ್ರೀಕಾಮರಾಜೇಶ್ವರಿ .. 14..

ಹ್ರೀಂಹ್ರೀಮಿತ್ಯನುಭಾವ್ಯತಾಂ ಹೃತತಮಃಪುಂಜೇ ಸಮಸ್ತಾರ್ಥದೇ

ತ್ವತ್ಪಾದಾಬ್ಜಯುಗೇ ಭವತ್ವನುದಿನಂ ಬಿಲ್ವಾಂಬುಜಾರ್ಚಾವಿಧಿಃ .
ಹ್ರೀಂಕಾರಾರ್ಣಮನುಪ್ರಯುಕ್ತಮರುಣೇ ಮತ್ಸ್ವಾಂತಜೈಃ ಸ್ವಾನುಭೂ-

ತ್ಯಬ್ಜೈಃ ಸಾಕಮಖಂಡಸೌಖ್ಯನಿಲಯೇ ಶ್ರೀಚಕ್ರರಾಜೇಶ್ವರಿ .. 15..

ಹ್ರೀಂಕಾರೋನ್ನತರತ್ನಮಂಜುಲಮಹತ್ಸಿಂಹಾಸನೇ ಭಾಸುರಾ-
ಮೂಢೇ ಬ್ರಹ್ಮಹರೀಶ್ವರಾದಿವಿರಲಂ ಶ್ರೀಕಾಮರಾಜಾಂಕಕಂ .

ಸರ್ವಜ್ಞಾದಿಸಮಸ್ತಶಕ್ತಿನಿವಹೈಃ ಸಂಸೇವಿತಾಮಂಬಿಕಾಂ
ಸೈವಾಸ್ಮೀತಿ ವಿಭಾವನಾನತಿಶತೈಃ ಸಂತೋಷಯಾಮ್ಯನ್ವಹಂ .. 16..

ಯೇಯೇ ಸಂತತಮಂಧಕಾರಿಗೃಹಿಣೀಸ್ತೋತ್ರಂ ಸಮಸ್ತಾರ್ಥದಂ
ಜ್ಞಾತ್ವಾರ್ಥಂ ಹೃದಿ ಮಂತ್ರರಾಜವಿಮಲಶ್ರೀಬೀಜವರ್ಣಕ್ರಮಾತ್ .

ಪ್ರೋಕ್ತಂ ಮಂತ್ರವಿದಃ ಪಠಂತಿ ಸಹಸಾ ಕಾಲತ್ರಯೇಽಪ್ಯಂಬಿಕಾ-
ಸಾಂನಿಧ್ಯೇ ತದನನ್ಯಭಾವನಾಧಿಯಸ್ತತ್ರೈಕ್ಯತಾಂ ಪ್ರಾಪ್ನುಯುಃ .. 17..
..ಇತಿ ಶ್ರೀಲಘುಷೋಡಶಾರ್ಣಕಲಾವಿಲಾಸಸ್ತೋತ್ರಂ ಸಂಪೂರ್ಣಂ..

